
DÜNYA

ABŞ senatorları Ukraynaya görə 'Starshield'
sisteminin araşdırılmasını tələb ediblər
Oktyabr 16, 2026

25-ci hava-desant briqadasının ukraynalı hərbçisi cəbhə xətti yaxınlığında uçuş keçirən "Vampire"
ağır pilotsuz uçuş aparatını izləyir.

ABŞ Senatının hər iki partiyasını təmsil edən doqquz üzvü Ukrayna ordusunu
dəstəkləyən peyk sistemlərinin fəaliyyətindəki məhdudiyyətlərin araşdırılmasına
çağırıb. Bu çağırışla eyni vaxtda Avropa rəsmiləri Kiyevə yenidən öz dəstəyini ifadə

edərkən, ABŞ prezidenti Donald Tramp ukraynalı həmkarı Volodimir Zelenskini növbəti
dəfə tənqid atəşinə tutub.

Məktubu imzalayanlar arasında demokrat senatorlar Cinn Şahin, Dik Dörbin və
respublikaçılar Tom Tillis, Con Kornin var. Onlar Müdafiə Nazirliyinin baş müfəttişinə

ünvanladıqları məktubda ABŞ hökumətinin nəzarətində olan "SpaceX" şirkətinə məxsus
"Starshield" peyk sisteminin fəaliyyətindəki məhdudiyyətlərin araşdırılmasını tələb
ediblər.

Senatorlar ABŞ rəsmilərindən hər hansı birinin Ukrayna ilə bağlı xidmətlərlə əlaqədar
belə bir göstəriş verib-vermədiyini dərhal araşdırmağa çağırıblar.

"Starlink" İlon Maskın "SpaceX" şirkətinə məxsusdur. Mask rəhbəri olduğu "X" sosial
şəbəkəsində yazıb: ""Starshield" sistemləri ABŞ hökumətinə məxsusdur və onun
nəzarətindədir. Sürət və ya istifadəyə dair istənilən məhdudiyyəti ABŞ ordusu və son

nəticədə ABŞ prezidenti (Donald Tramp) müəyyən edir".

Zelenski oktyabrın 15-də "The Financial Times" qəzetinə müsahibəsində "Starshield"
sisteminin fəaliyyətinin məhdudlaşdırılmasını "təhlükəli" adlandırıb. O, Kiyevin artıq
Trampın həftəsonu birtərəfli qaydada elan etdiyi enerji atəşkəsinə tabe olmayacağını də
bildirib. Həmin atəşkəs rejimini nə Rusiya, nə də Ukrayna tərəfi rəsmən təsdiqləmişdi.

Bu yaxınlarda Rusiyadan dizel ixracına sanksiyaları yumşaldan Tramp isə deyib ki,

Zelenski prezidentlikdən getməsə, Rusiya və Ukrayna arasında sülh mümkün deyil.

"Rusiyaya qarşı sanksiyaları yumşaltmağın vaxtı deyil"

Bu arada, Zelenski Avropa İttifaqı (Aİ) liderlərinin sammitinin ikinci günündə iştirak

etmək üçün Brüsseldədir. Sammitdə əsas diqqətin Ukraynaya davamlı dəstəyin

göstərilməsinə və qış ərəfəsində kritik infrastrukturun qorunmasına yönələcəyi
gözlənilir.

Zelenski danışıqlardan əvvəl bildirib ki, Ukraynanın prioriteti enerji ehtiyaclarının

qarşılanmasıdır. O, ölkənin əlavə hava hücumundan müdafiə sistemlərinə, eləcə də ilin
qalan hissəsi və 2027-ci il üçün maliyyə vəsaitinə ehtiyacı olduğunu vurğulayıb.

Oktyabrın 16-da Aİ Şurasının prezidenti Antonio Koşta Brüsseldə Zelenski ilə birlikdə
jurnalistlər qarşısında çıxış edib. O, Aİ-nin Ukraynaya dəstəyinin əvvəlkindən daha
güclü olduğunu bir daha təsdiqləyib. Koşta vurğulayıb ki, indi yardımı dayandırmağın

və ya Rusiyaya qarşı sanksiyaları yumşaltmağın vaxtı deyil.

Avropa Komissiyasının prezidenti Ursula fon der Lyayen isə Aİ-nin enerji atəşkəsini
dəstəklədiyini, ancaq Rusiyanın buna "bir dəqiqə belə" riayət etmədiyini bildirib. Onun
sözlərinə görə, Rusiya müharibəni dayandıranadək Aİ sanksiyaları qüvvədə qalacaq.

Buna da bax:
Tramp: ABŞ öz ehtiyatını doldurandan sonra
müttəfiqlərinə silah satacaq

'Şimal axını'nın partladılması ilə bağlı məhkəmə

başlayıb

Zelenski Ukraynada prezident seçkisinin
keçirilməsi üçün şərtini açıqlayıb

